
					Prawfddarllenwyd y dudalen hon
sŵn anhyfryd ac aflafar iawn a glywid yno oherwydd
hynny.

Eto, onid yw'n rhyfedd (a pho fwyaf y meddyliwn
am y peth, mwy rhyfeddod yw) fod y gwahanol donnau
hyn yn gallu cyd-deithio yn yr awyr, gan groesi
llwybrau ei gilydd fyth a hefyd, heb ymyrryd ai gilydd 
yn y radd leiaf. Gallesid disgwyl y buasai tonnau'r
crwth, dyweder, yn cyd-daro ac anghytuno â thonnau'r
bib; ond na, y maent yn teithio drwy'r awyr gyda'i
gilydd heb yr ymyrraeth lleiaf rhyngddynt. Ânt
yn eu blaen yn berffaith annibynnol ar ei gilydd. A'r
hyn sydd yn fwy rhyfedd fyth yw fod y glust (gerddorol) yn gallu dewis allan, o'r llu o donnau sydd yn ei chyrraedd, y rhai hynny a berthyn i ryw un offeryn
arbennig, ac i glustfeinio yn unig ar hwnnw, os
mynnir. Yn hyn o beth y mae'r glust yn fwy cywrain
o lawer na'r llygad. Fel y gŵyr pawb, cymysgedd yw
goleuni "gwyn," goleuni'r haul, dyweder, o wahanol
fathau o donnau: hynny yw, o wahanol liwiau, ond ni
all y llygad noeth ddadelfennu'r goleuni i'w wahanol
liwiau fel y gall y glust ei wneuthur gyda chymysgedd
enfawr o wahanol fathau o seiniau. Yn wir, po lwyraf
y ceisiwn astudio'r glust a'i gallu, dyfnaf oll yw ein
syndod at ei chywreinrwydd, a mwyaf oll yw ein
hedmygedd ohoni fel dyfais.

